
سەباح ڕەنجدەر

● ناوی كتێب: سەرەتا وشەبوو 
● شاعیر: سەباح ڕەنجدەر 

●بابەت: شیعر 
● پیتچن: یاد سەباح ڕەنجدەر 

● هەڵەگر: محەمەد عەبدولڕەحمان خدر
● نەخشەسازی بەرگ و ناوەوه: جەوهەر فەتاح

● چاپ: چاپی یەكەم 
● ئه‌ژمار: )500( دانە
● نرخ: )1000( دینار

● لە بەڕێوەبەرایەتی گشتیی كتێبخانە گشتییەكان/ هەرێمی 
كوردستان ژمارەی سپاردن، )132(ی ساڵی )2020(ی پێدراوە



3

ەر
جد

ڕەن
ح 

ەبا
س

وو
ەب

وش
تا 

رە
سە

1965/11/18

ساڵه‌كان ماندوون و گۆرانی نیوه‌ گوتراون

دیوانه‌كه‌م له‌لایه‌ك داده‌نێم و داوا له‌ خودا ده‌كه‌م

ئه‌و چاكه‌یه‌م له‌گه‌ڵدا بكات

له‌ ڕۆژی له‌دایكبوونم كۆچ و باربم

تابووتی بۆنخۆشیشم به‌رز بكرێته‌وه‌ ناو ڕووناكییه‌كی به‌هێز

ئه‌فسوونێك خه‌مڵیوه‌ و میوه‌كان كۆ ده‌كه‌مه‌وه‌

لاباڵێكی مێش له‌ خۆشاویان نقووم ده‌كه‌م

ده‌ستم به‌ سینگه‌وه‌ گرت و هه‌ڵمبڕی و هه‌ڵمدا

هه‌واڵی بای جه‌نگی ناو چیاكانم پرسی

بۆنی پیس و ناقۆڵای لووله‌ی تفه‌نگم بۆ هات 

خۆشی له‌ خۆم 

ڕازی كه‌روێشكێكم نه‌شكاندووه

مێشێكیشم له‌كه‌دار نه‌كردووه‌

قاچێكم له‌ ڕۆخی كه‌وتنه‌خواره‌وه داكه‌وتووه‌

ئه‌نگوستیله‌ی حیكمه‌تیش

له‌ په‌نجه‌م به‌خه‌به‌ره‌ و ده‌ڵێت 

ئه‌مشه‌و به‌یان زوو دێ و زیاتر له‌ جارێك بسووتێ

ده‌ڵێی یه‌كه‌مجاره‌ ژیان چه‌ترم له‌سه‌ر هه‌ڵده‌دا

دنیا سه‌ره‌تایه‌ و ساڵه‌كانیش پێڕه‌وكه‌ن

شیعرزاده‌یه‌كی به‌ خانه‌كانی خودا ڕه‌نگاوڕه‌نگ بووم

به‌ناو خه‌ڵكدا تێپه‌ڕیم

ویستم دوا وشه‌یان لێ وه‌رگرم و دوا وشه‌شم ببیستن  

ڕوخساره‌كان گرمۆڵه‌ ببوون

مردنیش به‌رده‌وام ڕووی ده‌دا 

بیرم له‌ ئاسمانی به‌ با‌ران كردبووه‌وه‌‌ و هاتبووم

گولله‌ی گیربوو له ‌زمانیان ده‌ربهێنم

كووره‌ی ئه‌تۆمیش

وه‌ك ده‌می بوڕكانێكی دامركاو دابخه‌م

ته‌م ڕێگاكانی گه‌مارۆ دابوو

نارنجێك بووم

باران له‌ دار به‌ریدامه‌وه‌ ناو چاڵی گولله‌یه‌ك

چێڵێكی عۆل و حه‌پۆڵ ده‌مخوات

نوێژی ئه‌ستێران چاوه‌كانی خه‌ڵك تاریكن

تاریكایی جیهانیشم له‌پێشه‌

پێویسته‌ من ئارام بم

شیعر ئه‌ندازه‌ی ئازاره‌كانی زه‌وی و بیره‌وه‌ری شوێنپێكان

كردوومت به‌ خوێنی پشتی خۆت

له‌ گۆڕستانی شادمانیی ئاوێته‌ی خاكم كه

پێشه‌كیم بۆ كتێبی خوداوه‌ندان

دره‌ختی بنه‌ماڵه‌ی شیعر 

به‌ ژوور سه‌رمه‌وه‌ شه‌رحی حاڵه‌

له‌ په‌لكی یه‌كه‌مدا

كه‌ ته‌خته‌ڕه‌شی ڕه‌وانبێژییه‌ بنووسن ئاوێنه‌ گه‌وره‌كه‌

له‌ په‌لكی دووه‌میشدا په‌یكه‌ری سه‌ركرده‌

ده‌ڵێی یه‌كه‌مجارمه‌ چاو به‌رز ده‌كه‌مه‌وه‌ ناو ڕووناكییه‌كی به‌هێز

له‌ ئه‌ستێره‌یه‌كی نزیك ورد ده‌بمه‌وه‌

بێپه‌روایی هاتوچوونی بڵاچه‌ 

ئه‌و كاته‌ نه‌رمه‌ی ماوه‌ بۆ سبه‌ینێ

هه‌ڵقوڵانی ناخێك كوشتیان وریابوو نه‌مرد

بیركردنه‌وه له‌و ئازایانه‌ی ده‌بنه‌ سرووشی پێشبینی‌ 

له‌ یه‌كه‌م ئومێددا گه‌شه‌ده‌كه‌ن

له ‌دوا ئومێدیش ده‌مێننه‌وه‌

به‌م شێوه‌یه‌ له‌ له‌شێكدا ڕه‌نگ و ڕووم كرایه‌وه‌

زه‌وی به‌ هێمای په‌نجه‌ گه‌رم بوو

ڕه‌ش و سپی ڕه‌نگی ته‌واون و له‌ چاڵی گولله‌یه‌ك 

ڕستی بینینیان تێكپه‌ڕی

مه‌ترسیی دڕنده‌ی تاهه‌تایییان تێپه‌ڕاند

شیعر كردنی به‌ یه‌كه‌م ئومێد 

ئومێدی دووه‌میش هێشتان ڕوخساری پیشان نه‌داوین

پاراو و ئاشكرا له‌ خوێنمدا

هه‌ناسه‌یان له‌سه‌رخۆ خوارده‌وه‌

ئه‌وه‌یان بینی كه‌ ده‌یانه‌وێ

* * *

ڕووناكییه‌كی مایه‌وه‌ی ناو قۆزاخه‌ 

كۆمه‌ڵێك ده‌ستنووسی ته‌واونه‌كراوی دامێ

به‌ تاسه‌وه‌ ڕاما و فه‌رموو ته‌واویان بكه‌

له‌ ساكاریی توانیم به‌م جۆره‌ بژیم

باران به‌ر له‌ بارینی 

كۆپله‌یه‌كی له‌ ده‌ستنووسه‌كه‌ی پێیداهاتبوومه‌‌وه

‌هه‌ڵبژارد بۆ هه‌ڵه‌چنی

له‌ ماته‌می بلیمه‌تان بگه‌ڕێوه‌ 

خانه‌ی شاكاره‌كانی خودا ڕژاوه‌ته‌ خانه‌كانته‌وه‌

خوێنت به‌ره‌و سووربوون ده‌ڕوا و ڕاڕایی پاك ده‌كاته‌وه‌

ده‌شزانم له‌ناو چاڵی گولله‌دا ده‌بێ قه‌ڵه‌مكێشی 

خاڵی سه‌ر ڕوومه‌تی‌ هه‌وری ڕێبوار بكێشم

به‌و گۆزه‌یه‌ش بگه‌م كه‌ سكاڵای له‌ جامه‌كان ده‌كرد

گای ورووژاو به‌ نووكه‌ قۆچێك تووڕی دابووه‌ لاڕێ

* * *

بۆنی هێلكه‌ی ڕووخۆشی ناو هێلانه‌

ده‌كه‌م و ختووكه‌ی ترووكانی ده‌ده‌م

باڵنده‌ له‌ واتا ڕووت نابێته‌وه‌ و دەكەوێتە باڵەپڕژێ

سوپاس بۆ خودا كه‌روێشك گۆشتخۆرنه‌بوو

ئه‌گه‌ر په‌نجه‌م له‌سه‌ر كاغه‌ز

ڕاوی له‌ گۆمی لێڵ كرد

لێ ده‌گه‌ڕێم مشكی دز بیخوا

چاوەڕوانیی و بێزاریيم كه‌متر ده‌بن

ده‌شمه‌وێ خه‌ونه‌كانم زوو بگرم

نه‌وه‌ك سەریان لەبن باڵی شكاوی

نائومێدیی بنێن و لە دەستم دەرچن

* * *

قتووی ده‌رمانه‌كانم لەسەر پشتی ئەسپی

نیگا گوڵاو دانا 

سروود‌ی مه‌ستان له‌ حاڵیان پرسیم

پێم له‌ عارد خشاند و له‌ میانه‌ی دوو خه‌ون

بووم به‌ ڕووه‌كخۆر

باڵندەش بەهەوام پەڕوباڵیان گرت

وێنەی منن ڕژاونەتە باخچە گشتییەكان

بە سینگی ئارامەوە هەناسە دەخۆنەوە

لە ڕووداوی لەدایكبوونم ڕازیم

* * *

شیعره‌كانم دڵسۆزمن و ژیانی له‌وه‌ باشتر ناژین

داواشم له‌ خاڵبه‌ندی كردووه‌ واز له‌ ڕاوه‌دوونانی ڕسته‌ بێنێت

ئێستا هه‌ر ئه‌وه‌نده‌م له‌سه‌ره‌

له‌ نائومێدی نه‌ترسم و بشزانم هه‌وێنی ئاسووده‌یی نامه‌یێت

* * *

له‌ناو گه‌رمه‌ی خه‌ونێكدا ئه‌و ڕازه‌م ده‌ستنیشانكرد 

گۆڕستانی شادمانییم له‌ گونده‌كه‌مه‌ 

ڕوخساره‌ له‌ یادكراوه‌كان و باڵنده‌ تێیدا به‌خه‌به‌ردێن 

دار قه‌ڵه‌متۆزه‌كان ته‌واو ده‌نگی منن

وه‌ك برووسكه‌ زیندوون 

وه‌رن كلیلی ده‌رگای باخم

لێ وه‌رگرن گڵۆپی تێدا ده‌پشكوێ

دنیا تۆ ناتوانی تێبگه‌ی جارێ زۆر منداڵی 

چه‌ك و فه‌نه‌ر و په‌ڕه‌مووچ داده‌نێم و وچانێك 

شتێكی ساده‌ ڕووده‌دا 

ونده‌بم و شوێنه‌كه‌م پێنازانن 

ژیان ده‌پارێزم و سه‌یری ئه‌و ده‌ستانه‌ ده‌كه‌م

كه‌ گوشیومن بۆ ته‌وقه‌

له گۆڕه‌كه‌شمه‌وه‌ له‌خۆم ده‌ڕوانم

بوومه‌ته‌ گۆی زه‌وی به ‌چوارده‌وری هه‌موواندا ده‌سووڕێمه‌وه‌ 

تاج و ئه‌ڵماسی واقوڕمانێكی هه‌میشه‌یین

مانگ ده‌بینم ده‌ژی

ئه‌سپی كێوی یه‌كه‌م گزنگ

ده‌خاته‌ سه‌رپشتی و دێته‌ سه‌رەتای ڕێگا 

ده‌پرسێ خودا ئاسمانی بۆ باڵنده‌ یان فڕۆكه‌ ڕۆشنكردووه‌ 

شیعریش نقێمی ئەنگوستیلە ڕۆشندەكاتەوە

هەنگاوی ورچی عۆل و حەپۆڵی پێ تێكدەدا

تشرینی دووه‌می 2018 هه‌ولێر



10

وو
ەب

وش
تا 

رە
سە

ەر
جد

ڕەن
ح 

ەبا
س

ئه‌و دنیا و ئه‌و دنیا

هه‌ڵم تاوده‌ده‌م به‌ره‌و ئاسمان 

با ببارێ 

به‌ڵا لاده‌دا و وێنه‌ی ناو كاتی مردوو

ده‌كاته‌وه‌ به‌ هەنگ

بۆ بەهێزكردنی شیلە دەیانڕژێنێتە كۆڵانەكانی شار 

كاتژمێریش ده‌به‌مه دواوه 

ڕوخساری نوێژێك گه‌ڕایه‌وه‌ ناو یه‌كه‌م گزنگ  

شان و ملی دایكی تامه‌زرۆیی شێلا

له‌ شێوه‌ی شیر هه‌وێنبوو 

یه‌زدانی دڵی خۆی ناسی و شمشێری ڕووتی دراده‌ست

نه‌بووه وێنه‌ی ناقۆڵا و په‌ڵه‌‌یه‌كی هه‌ڵبزڕكاو 

له نزیك ڕێگایه‌ك دانیشتووم و هێز ده‌خه‌مه‌وه ئه‌ژنۆم 

ڕۆژ سپێده بدات

به‌ ڕوونییه‌كی ته‌واو ڕوون ده‌چمه ناو شار 

ڕووه‌كی تیشك

ڕه‌گی ده‌هێنێته‌ ناو ده‌ستی و گه‌ڵاكانی ناكه‌ون 

ده‌شتایییه‌ك كه خاوه‌نی كلیله‌كانی دنیایه

ڕوخساری گه‌رمی باپیرانی سروشتخوازیش‌

ده‌رگای شار كلیل و قفڵی نه‌كه‌وتووه

له‌ سێبه‌ری كلكی ئه‌ژدیها داندراوه‌ 

هاتوچۆ تێیدا ده‌ستی به‌ تاج

بۆ سه‌ری كه‌س درێژ ناكات 

جگه له نه‌ریت و ڕێوڕه‌سمی پشیله‌

له‌به‌ر ئاگری حه‌وت ماڵان

به‌چكه‌ چاونه‌پشكوتووه‌كانی گه‌رم ده‌كاته‌وه‌ 

مۆسیقای پێی ئاشنا نابیسترێ 

ئاوی شار لێڵ و گرانه 

به‌ڕۆژوو ناتوانێ بیخواته‌وه 

شیعر و نوێژی هاوڕێ خاكییه‌كه‌م 

دواڕكات له‌ به‌ره‌به‌یاندا ناسینه‌ له چاوێكی گه‌رمدا 

ئاسۆی تێدا سوورده‌بێت 

یان شكۆی ئاهه‌نگێكه‌

دڵی بۆمان ده‌كاته‌وه‌ و جوانی ده‌هێنێته‌ ناومان

ده‌ستێك ده‌بێته‌ هه‌ڵگری

هه‌موو ناو و میوه‌ی دره‌خته‌ به‌ ته‌مه‌نه‌كان

به ده‌شتایییه‌كی تابڵێی ڕوون ڕاده‌كا

هه‌ناسه‌یه‌ك وه‌رده‌گرێ 

چاوی به‌رزده‌كاته‌وه و ده‌بینێ سوارێك

نهێنی ڕاگرتووه‌ و بۆ لای دێ 

بێپه‌روایی چووه‌ته‌ ڕه‌گیه‌وه‌ و له‌ناو گه‌شه‌ی ده‌ژی 

ئێمه‌ین به ده‌ورییه‌وه گه‌رمایی گیانین 

هێز ده‌خاته‌وه ئه‌ژنۆی و دێته‌وه شار 

په‌یكه‌ری ناوداره‌كان كه‌سمان ناناسنه‌وه

ده‌پرسن ئێوه پشتێنی كام پشتن 

پێش به‌رزكردنه‌وه‌ی ده‌ستی دوا ماڵئاوایییان 

برینه‌كانیان پاراو نه‌كراون 

خۆیان له‌بیرچووه‌ته‌وه و ته‌ماشای باڵنده‌یه‌ك ده‌كه‌ن 

به‌سه‌ر هێلكه‌ی به‌سه‌رچوودا كڕكه‌وتووه 

ناوچه‌وانی دره‌وشاوه‌ی ده‌بێته ده‌شتایییه‌ك كه

خاوه‌نی كلیله‌كانی دنیایه  

باڵنده‌یه‌كی ونبوو دێته‌وه ناوی و سه‌رگه‌ردان نافڕن

له‌ گه‌رمایی باڵه‌كانیدا 

بۆنی خۆشی دره‌ختی كاژ و 

گوڵدانی زه‌ماوه‌ند و 

له ‌خه‌و هه‌ستانی دوای هه‌ڵگرتنه‌وه‌ی گه‌زۆی خه‌ون و 

ڕۆژی هه‌ستانه‌وه‌ دڵیان بۆمان ده‌كه‌نه‌وه‌ 

دژی باڵه‌كان شه‌ڕ ڕاناگه‌یه‌نین 

فڕین سێبه‌ره‌ به‌سه‌ر ڕێگاكانه‌وه‌ و ئاواتت ده‌دا

گوڵه‌كان له به‌یانییه‌وه چاوه‌ڕوانن ببیندرێن و هێڵه‌كان ڕوونتربن

به ته‌نیا ده‌نكه هێلێك بشكێنه ناو

چاپه‌ست و ئاگری حه‌سره‌تێكی كۆن خۆشكه 

به‌ سه‌د هه‌زار زمان قسه‌ ده‌كات 

شه‌رابێكی دۆزیوه‌ته‌وه‌ 

ده‌یخاته‌ دڵی هەموو خاوەن پرسەیەك 

ده‌ركه‌وتن دێت و ده‌بێته خاوه‌نی ئاگری پاگژكراوه‌ 

ئومێد له هێڵه‌كانی ئه‌مپه‌ڕ و ئه‌وپه‌ڕت ده‌ڕژێنه 

ناویه‌ك و له‌ بۆنی گوڵ ناترسی

مشتێك گه‌نم له‌بن كووپه‌ی ماڵ ده‌چێنیت

زانیت چی له بیرخۆت ببه‌یته‌وه 

چیش به‌بیر خۆت بهێنیته‌وه 

دوورییه‌ك وه‌ك ساده‌یی گوێت لێ ده‌گرێ 

له‌ناو چاوترووكانه‌كان وه‌رتده‌گرێ و ده‌تباته ماڵێك

به‌خته‌وه‌ری تێدا نووستوون و بارانێك له‌ ئه‌ستێره‌ 

ڕژاوه‌ته‌ سندووقی ڕازیان

جانتاكه‌ت له شانت داگره و كه‌لوپه‌لی پێویست جیابكه‌ره‌وه 

دوودڵ به‌سه‌ر پرددا‌ مه‌وه‌سته‌

تكا ده‌كه‌م په‌له‌ بكه‌ كاتژمێر بخوێنه‌وه‌ و بپه‌ڕه‌وه‌

كیژه‌كانمان كه‌زییان به‌ ئاڵای 

به‌ سێبه‌ر و هه‌تاوی تۆوه‌ ده‌نووسێنن 

له‌ ئاواز و یه‌كه‌م ته‌زووی دره‌وشانه‌وه‌دا نقوومن

كه‌وان ده‌شكێن و تیر ده‌كه‌ونه‌ خوارێ

له‌قله‌قێك له‌ هه‌ولێر هه‌ڵده‌فڕێ 

دڵه‌ڕاوكێی هه‌رگیز دوایی نایه‌ت

زێد ناوكه‌ له‌ سێوێكی ئاڵدا

وه‌ك منداڵ گه‌وره‌ ده‌بێ و شاخه‌كانیش به‌رزن

كاتێك خه‌ریكین ته‌ماشا ده‌كه‌ین 

مردن به‌لاماندا تێپه‌ڕیبوو

مانگیش لەسەر كانییەكی بچووك خەوتووە

ڕوخساری ئاشقێكە لەسەر جوانیی دێتە دەنگ

دەیەوێ بەرەبەیان ببینێ

كانوونی یه‌كه‌می 2018 هه‌و‌لێر

ڕێژەن

ئاشنای هەموو پیتەكانی هێمای چاوبووم

دڵم گەلێك ئارامە و هەستەكانم كەوتوونەتە خەونبینین

پشوویەك بە ئەسپەكەم دەدەم و ئەو شادییە دەدرەوشێنمەوە

فرمێسكی بەتاسە گەیشتن بە ڕوومەتەكانمەوە ببینن

بەهیوام ڕۆژێك لە زەنگ و دەفی فرمێسكەكانمدا 

من لەخودا و خودا لەمندا شەڕ بكەین

سوپەری بەرگری بشكێ و یەك یەكمان شەهید بكەین

باوەشێنە حەسیرەكەم لەسەر بەردێكی بەهرەمەند دادەنێم

گۆزەیەك شەرابی قەرد وەردەگرمەوە

دەستنوێژ دەشۆم و ڕۆژووی پێ دەشكێنم

خەیاڵم بۆ هەموو شوێنێك دەڕوا

لە هەموو شوێنێكیش دێتەوە

ئاهەنگ بۆ ئەو گوڵانە دەگێڕم

بەهار پشكووتنی دواخستوون

هێزی پشكووتنیش مێوانی وەختە

پرسیارێكم لەبەردەم باڵندەیەكی مەلەوان

یادەوەری لەدەست نەداوە

جارێكی تر دەردەكەوم و بەرهەوا دەكەومەوە

من بەناو دڵسۆزییەك كە هەمە تێدەپەڕم و دەچمە ئەنوای 

تا هەست بە ئاوێنەی بەرانبەر بكەم 

ئەمیش بەناو مندا دێتەوە و دیارییەكانی دەگەیەنێ

شەو و ڕۆژ لە جوانی بەدی هاتووە و بەدەستیدەهێنین

چاوەڕوانییەكی زۆری ویست تا مرۆڤ هاتە ناو ئاوێنە 

بە دەستی بە نێرگزەوە لەگەڵی دوام 

ئاداری 2019 هەولێر

خودا

ڕێبوارێكی خومار و بەختیارم لە شەقامی تۆدا

خۆر لەسەر ناوچەوانم ماوەتەوە

هەزار جیهانی تێدا درەوشاوەیە 

هەزاریش شاراوە

هەموو خواستێكی خۆم لەبیركردووە

تەنیا بیر لە ئەستێرە گوێڕایەڵەكانی تۆ دەكەمەوە 

لە زاتتدا بوێر دەژیم و مۆسیقای تاسەم لێ دەتكێت

مەیەكم ناسی و خواردمەوە

واتای تاهەتایی دامێ

تاهەتایی تەواوی هەقیقەتە

نەناسراوم پێ دەناسێنێ و خۆم تێدا زیندوو دەكاتەوە

ڕیزێك مۆم لەسەر سینی ماڵ دادەگیرسێت

مۆم دڵی دەهێنێتە ناو دڵمان

لەجیاتی هەموومان جوانی دەپشكووێنێ 

ئاداری 2019 هەولێر

دەفتەری گەورەی بە پەنهان گەیشتن

بای چاوسووربوو زەوی بریندار دەكات

هێلكەش لە هێلانەی خۆشنوود دەترووكێ

باڵندە لە هەوای پاراودا باڵی تەواو دەكاتەوە

بۆنی خۆشی خودا چاوی گەورە دەكات

گوللەش لە ئاسمان ڕووەو ناپاكی دەڕوا

زەوی بریندار چاوەڕوانی قوربانییەكانیەتی

گوللەی ناپاكیش ڕێوڕەسمی چاوەڕوانی نازانێت

چی چلچرا لە ناوچەوانی كۆشك هەڵواسراوە فریودەرە

چاو دادەخەم گوڵ و خەون دەسووتێن

چاوی ڕوونی پێغەمبەر لە خەو هەڵسا

 نەرم و سووك پەنجەی بە پێڵوومدا هێنا

چاوی گوڵەبەڕۆژەی لە چاومدا چاند 

بە هەموو دەنگێك لەگەڵم دوا

شاعیرێكی شەهید بەسەر زینی ئەسپەكەیەوە دێتەوە

دەڵێت خوێنم بۆ كۆكردنەوەی پەراوێزەكان بەكاربهێنن

حیكمەتی بەكارهێنان هەزار و یەك جەزبەی هەیە

یەكەمینیان نزا و نوێژی پاراوە

بۆ دیدار و بۆنی خۆشی خودا و نهێنی خۆبەختكردن

تا زووە كەشتییەكەم دەخەمە ئاوەوە 

وەك نائومێدی بەپەلە دەگەمە قووڵایی

قووڵایی لەگەڵ تێگەیشتن له 

سەرچاوەی هاوار و

رێوڕەسمی بەخاكسپاردن و 

پەنجەمۆر و

بە پەنهان گەیشتن بەرانبەره

      

                  نیسانی 2019 هەولێر

تای سارد

بە كراسێكی سووف و چاوی خومارەوە

لە جەستە و گیانی خۆمدا خەوتم

كوشتمی و خەنجەرەكەی لەسەر كتێبەكانی دانا

لە كتێبخانەی لەیادچوواندا

لە هەواڵەكە بپرسن و خەنجەرەكە ببەنە پزیشكی دادوەریی 

كەسێك لە بیرەوەرییە سەرپەڕەكان

مابێتەوە و لە گۆرانی سەرچاوەكاندا ئاواز بێت

بە گەرمایی نیگایەك

بەهرەی بە شاخی كەڵەكێویی وەبكات 

پیت لە حیكمەتی ناوی ئەو

پاراوتر نییە بۆ ناوێكی بەختیار 

دەبینین لە ڕاوی دووپشككوژیی دێتەوە

دەچێت ژێر كووپەی غەزەل دەڕشێنێ 

لە مەیخانەی خامۆشان مێزێكی تاكییم خەمڵاندووە

پیاڵە ئەی ئاگری گەورەی ڕێبواری تەنیا

لە دڵەوە دەمناسی

بۆ پڕ نابی 

تكایە دڵڕاگرییم بكە

تا لێت نەڕژێ ناتخۆمەوە 

* * *

بیانوو ناهێنمەوە

چوومە كێڵگەی گۆڤارێك

ئاماژەدار دەم و زمانی پڕ نەخۆشی تای سارد بوو

شیعر بە تەزووی بەهەشت سڵاوم لێكردی

لێم دوورمەكەوە

ئەم چیرۆكە دەوڵەمەندە تەماشای ناوچەوان دەكات

بە دەنگێكی بە خورپەوە خۆی دەگێڕێتەوە

* * *

تاوانبارم برینئاودز داوای سەتڵێكی كرد

نەمڕشتێ و جۆنیم نەكوتا

چووم له ڕووناكترین شوێنی جیهان 

له پەنا شیعردا وەستام و ئەو چاوانەم ماچ كرد

كە بۆ ئەستێرەی هەزارپەڕ گریابوون 

* * *

هەموویان هەتاوی پڕی سەر شووشەی كتێبخانە دەناسن 

تەنیا لەگەڵ دڵی خۆم دانیشتووم و زۆر بیردەكەمەوە 

شیعر ژیانی ڕووناك كردم

بینیم 

ڕوخساری لەبیرناكەم 

مانگ لە ڕوخسارە لەبیرنەكراوەكان

پشكووتووه و پەڕۆی نەزری بەستووه 

نیسانی 2019 هەولێر 

پرسیاری سپی

لە هەموو جەنگەكاندا جەنگام و لە ناوی سەركەوتووی

تۆم پرسی

گەیشتمە خەونی جوانكردنی جیهان

ناشمەوێ ناوی پاشاكان بزانم 

وەڵامدەر خاوەنی هیچ زمانێك نەبوو

شكۆی چاوەڕوانی بۆ ڕژاندم

تكایە بەردەوامبە

لە ماندووبوونی خۆم نزیك بوومەوە 

بێهاوتایی هەموو ڕۆژێ لە دایك نابێت

نازانم چارۆگە هاوڕێی بایە یان

بەگژیدا دەچێتەوە و قسە لە شەپۆلی خەواڵوو وەردەگرێت

وریابە ئەی پرسیاركار

قەقنەس قەتاوقەت لەوە بە گومان نییە كە نافڕێ

باڵندە لەئاسماندا خاچی بە دەنووكەوەیە

هێلانەی زەینی پێ دادەنێ

زەین لە زەینیش شەرم ناكات

نامەردان سڕ و داماو دەبێ چاویان بشۆن

ئاویش لە حەوز و گۆزەیان نییە

 ئایاری 2019 هەولێر

فەهرەستی خوان

گۆرانیبێژان هەمووتان گۆرانییەكانتان بخۆنەوە

برسیەتی سروودی خۆی هەڵداوەتە ئاسمان

خەریكە بە ڕوخسارێكی لە برووسكە و پێستی كازیوەییەوە 

دادەبەزێتە سەر خوان

لەسەر خوان ڕۆژ لەكاتی خۆی زووتر ئاوادەبێت

چاودێرێكی ویژدان داچۆڕاو

چاودێریی خوانی هەژارانی بێنەوا دەكات

كۆمەڵێك باڵندە تەرمی لێوبەبارێكیان

لەسەر باڵیان ڕاگرتووە

دەیهێننە سەر

خوان و 

سەكۆی نوێژ و 

ساتی ڕوون و 

فەهرەستی نوێ 

پەڕیان لەدەست و پەنجەی دەدەن و نوێژی مردوو دەكەن

خونچەیەك چاوی دەپشكووێت و دەڵێت

ئەم دەموچاوە دەناسم

ڕەگەكانی لەسەر خوانی خوێندراوە و نووسراوم

گەیاندە خۆڵ و ئاو و گەشەی دووپاتكردەوە

ئەو شتانەی ئاشكراكرد كە زیندووان بینیبوویان

فرۆشیارێكی ڕووترش پاسەوانیی دەكات

بۆسە دادەنێتەوە و باوێشكیش دەدا

تەرمی سەرخوانەكە زەنگی لێدا

گۆرانیبێژان هەمووتان گۆرانییەكانتان بخۆنەوە

سردووی برسیەتی وا دابەزییە سەر تەرم

سوپاس بۆ خودا ڕێگا جوانەكان دەهێنێتەوە سەر 

خوان و 

سەكۆی نوێژ و

ساتی ڕوون و

فەهرەستی نوێ

پەنجەرە لە دیوار هەڵات

مادام خۆر نییە هۆیەكە دەزانم

دنیا بە تاریكی لە دایك دەبێت و زمان گەمارۆ دەدرێ

لەمەوبەدوا چاوەڕوانی وزەی ئەفسانەیی تێدا نییە

ڕێبوارنیش گران بەڕێگادا ڕادەبوورن

ئایاری 2019 هەولێر

ئەفسانەی ڕەش

شێرپەنجەی مڕومۆچ شاری پێپەست كرد

سەری كێشایە ماڵی شاعیرێكی بەرەو شەپۆلەكان ڕۆیشتوو 

بە چاوی زەقەوە بزەیەكی شەڕانی نواند

ئێمە لەبەر ئاوێنەیەكی دڵخۆش و هیتەرێك دانيشتبووين

تەماشای یارییە بەهێزەكانمان دەكرد

باخی ئەلف و بێمان

پڕ چەك كرد و دەرگای پێناسەكردنمان لەسەر كردەوە

گیان لە كێڵگەی خێزاندا لە هاژە ناكەوێ

سێبەری وچان ئەمڕۆ دواكەوت

بەیانی دەردەكەوێ و ئاواز دەلاوێنێتەوە

سەوزەی ماڵ جانتاى قوتابخانەى منداڵەكانى

ئامادەكرد و قتووی قەڵەم ڕەنگییەكانی دەسڕییەوە

منیش بەتاو و تینەوە چی كتێبە خوێندمەوە

نهێنی سەنگەر و لای پەنجەرە وەستانم زانی

وردە ئاسنی بەرگیرەمان لە باڵی شێرپەنجە دا 

سیساركەكەچەڵمان خست

جووچكەكانم خۆیان ڕاوەشاند و سەریان دەرخست

شیری دروود و كتێب

لە ئاسۆی كراوە تكا ناو كاسە و كەوچكمان

حەوشە و بانی ئەو ئاوێنە دڵخۆشە

تانوپۆیەكی چندراوە 

بە كەوانی لانك و 

ملوانكەی مێخەك و

بەروانكەی نەخشاو و 

سوێند بە خوێنی یەك خواردن

كتێبی كراوە تێیدا ئەستێرەكان دەهێنێتە ناوخۆی

سیساركەكەچەڵی شێرپەنجەش پێی لە موو ئاڵا و كەوت

چاوم كردەوە و فرمێسكەكانم بە سادەیی سپارد

خەمەكان بەهێزن و بێنەوایان بە فرمێسكم تەڕبوون

برینێك چاوی داپۆشیم و بوو بە مەودا

شەش مرۆڤی ئازاردیتوو

بە سییەكی هێمنەوە هەناسەیان دەكێشا و هاتن

بەرەبەیانمان بینی

زەمبیلەیەك ڕیشۆڵەی بەندمان

لە وەردیانێك كڕی و هەڵماندا

لەخاك نواڕینی ڕیشۆڵەی ئەستێرەی بەخت لێ نزیكبووەوە 

خەڵاتێكی گەورەیە دەورمان ڕووناكدەكاتەوە

چ ژیانێكم هەبوو

تەنیا ئاوێنەی دڵخۆش دەیزانی چ ژیانێكم هەبوو

لە لای پەنجەرە ڕاوەستابووم

گوڵ و درەختەكانی دەیانناسیم

حوزەیرانی 2019 هەولێر

لە سەرەمەرگ بانگت دەكەم چاوەكانم 
دابپۆشیت

لە قوتابخانە لە هۆبەیەك

دەمانخوێند و لە ئاوێكی تەنك و بە بوار دەپەڕینەوە

دوای سی و یەك ساڵ تەلیسم و تاریكی شكا

لە ساردترین شەودا ژمارەیەك

هاتە سەر شاشەی مۆبایلەكەم و زمانی گەڕا

هەلاو 

ڕۆشنایی خودا دوورنییە و دەنگت

خوداوەندیی و پاك و ڕوونە

جیهانی لێوەدێ

فەرموو گیانی من بە

بەڕێزت كێی

تۆ حەسرەتی ئەبەدیی و بكوژمی و هێزی دڵدانەوەش 

هەموو شتێكت لەبارەوە دەزانم

پیاوێكی حەز لە كراس و پانتۆڵ و پێڵاوی ڕەش ناكەیت

جلوبەرگی سادە و ماتیش لەبەردەكەی

لەتاو شەڕ لە گەڕەكی زۆربڵێ و هەواڵ ناخۆش

بەدەم خورپەی ڕۆشنایییەوە بارتكرد

ئەم ساتە پەردەی شادیتە

بەرز بەرز ڕایدەگریت و ڕێزی دەگری

بە درێژایی شەڕ تفەنگچییە قەڵب و چرووك و فیتنەچییەكان

نەخشەی هێرشەكانیان لەبەر شەوقی تفەنگەكانیان دەكێشا

ئەم شەوقە چییە

بەردەوام پێشوازییان لێدەكات و باش دەنوون

هەنگاوە یەكەمەكان ئێوە لە كوێن

باڵندە بە باڵەكانیان ڕووناكییان بۆ گواستوونەتەوە

بڕواننە باڵەكانیان پەلوپۆتان بەهێز دەكا و گۆرانی ئاكامن

دوژمن فێری كردن چی پێویستە بیكەن

چاویان ساغە و لە ئاسمان خۆیان

لە بەرد و گوللە و كڵاو دەپارێزن

ئاژاوەی زەویشیان بژار كردووە

دەتوانن لەبەرپێ لایدەن و دەنگی ئومێد هەڵبڕن

بەرانبەر ئومێد ئاوێنە هەیە

ئومێد مانگی بێ سەروشوێن دەهێنێتەوە حەوزی

حەوشە و ڕۆح ئاو دەدا

لە ڕێگاشدا ڕێبوار دەگەڕێتەوە

گەڕانەوە جۆرێكە لە سێبووری

باڵت پێ دەگرێ و لە ئێستای پڕ گرێوگوڵ لەگەڵ خۆتدا هەڵدەكەی

 حوزەیرانی 2019 هەولێر

كاروانی ناوداران لادەدەن

بەڕێكەوت ویستی ئاڵۆزی دارستانێكم

خاوكردەوە و چوومە ناوی

كێڵگەیەكی ڕووناك تێیدا نهێنی بوو

سپیندار دەستیان لەسەر سەری یەكتری

سێبەریشیان تێكەڵاو ببوو

خوێنیان دەبەخشییە كەمخوێنان

لەسەر پەیژەیەك دانیشتم بەهەشت بوو

تووی ڕەشم لە ئاو هەڵدەهێنا

 لەناو ژێرپیاڵەیەك دام دەنان

چاوەڕوانبووم دەستێك یان دەنووكێك لەگەڵمدا بیخوات

تاریكیی بەسەر هەموو شتێك دادەباری

سەرزەمینی داگرت

باڵندە وێرد خوێنەكەم بۆ دواجار

خۆی پێشاندا و چووەوە ناو هێلانەی

گۆشكردن و سەردەمی پەیوەندییەكان

ڕووناكیی خۆم ئەمشەو

هی خۆمە و لێمی پرسی دەبم بە 

شانەی ڕوونبووەوەی یاقووت 

پەڕی شەستپەڕ كە لە خەونی نزیك گۆرانی دەڵێ

دڵنیایی ڕوخسار كە سرووشی لە چارەنووس وەرگرتووە

هەواڵی سادە كە سەرلەنوێ دەركەوێتەوە

ڕووناكیی خۆت بەرزت دەكاتەوە سەر

سەكۆ و پەیژەی بێوێنەی ماڵ

تاریكییت لەسەر لادەدا

باكان وەڕزت ناكەن

یادی كاروانی ناودارانت لا جێدەهێڵن

بۆنی یاد لە پانایی حەوت كێو تێپەڕ دەبێ و دێتە لات

كاروانسەرا بە چاوی خۆی

دەتبینێ و لەپاڵیدا ئارام دەگریت

بەهەشت دەدۆزیتەوە و دەست دەكەیتەوە بە ژیان

جیهان نزیك نزیك دەبێتەوە

دەچیتەوە ناو دارستانێك

كێڵگەیەكی ڕووناك تێیدا

لەگەڵ ئێمە لە هەوایەك هەڵدەمژێ

بەشی ئێمەش دەژی و دەمی سەد یاد و بیرەوەری دەدوێ

چرا كرایەوە لەمەوبەدوا لە ئاوێنە ناڕوانم چیم لێی ناوێ

تەممووزی 2019 هەولێر

ئه‌م شیعره‌ بخه‌نه‌ سه‌ر كێلم

ژیان له‌ خانوویه‌كی په‌نجه‌ره‌ بڵنددا

كه‌ ماوه‌یه‌كی زۆر نییه‌ دروستم كردووه‌

سبه‌ینه‌ و نیوه‌ڕۆ و شه‌و و نیوه‌شه‌و دره‌وشایه‌وه‌

دره‌وشانه‌وه‌ی ته‌واو ڕوخساری خودایه‌

ئاوازدار و ئه‌فسووناوییه‌ ئه‌و وشه‌یه‌ی كه‌ ژیانه‌

به‌ هه‌نگاوی سووك به‌ڕێوه‌یه‌ بۆ گه‌یشتن

ناكه‌وێت

هەنگوینە لە شانه ماوەتەوە

كه‌ گه‌یشت چاوه‌كانی به‌تاسه‌یه‌كی سه‌رسوڕهێنه‌ر

له‌سه‌ر دره‌وشانه‌وه‌ ڕاده‌گرێت

ئێمه‌ی تێدا نیشانده‌دا

كورت و ساده‌

ئه‌م چێژه‌ ده‌ناسین و دژایه‌تی سته‌مكار ده‌كه‌ین

ئاده‌م خه‌ون خوڵقاندی

فه‌رمانی به‌ جه‌نگاوه‌ران دا

شمشێر بناسن

لە ڕێگای چوونە ماڵەوەم

ئەوەی ناسیبووم بۆ لەبیركردن لە كەنار دامنا

ترپەیەكم دۆزییەوە لە هەموو دڵێك كێشی هۆگری وەرگرتووە

ته‌ممووزی 2019 هه‌ولێر

ئه‌تڵه‌سی شوێنپێ

په‌نجه‌ره‌ چاڵێكی دوور نییه‌

پاش خۆر و با خوداوه‌ند لێی دێته‌ده‌رێ

په‌نجاوچوار شوێنپێ له‌سه‌ر قوماشێكی سپیدا

چاوی سه‌رسامیی ده‌ترووكێنن

له‌گه‌ڵ به‌رهه‌می هه‌مه‌جۆری یه‌زدان 

ته‌ورات و 

ئینجیل و 

قورئان و

خاڵی بێده‌نگییان دانیشتووم

هاواریش له‌ ده‌ورم ده‌ڕژێ

بووه‌ته‌ ئاوێكی خۆڵه‌مێشی

بچمه‌ ناوی هه‌موو نینۆكه‌كانی ده‌ست و پێم به‌رده‌ده‌ن

به‌هێزێكی زۆریشه‌وه‌ سه‌رنجڕاكێشه‌

حه‌زی مه‌له‌ش تا ئه‌وپه‌ڕی دڵی پشكواندووم

به‌ڵێ تریفه‌ی مانگ بزربوو

مووسا و

عیسا و

محه‌مه‌د

به‌ ئاوازێكی سه‌ره‌تایی

به‌سه‌ر شه‌قامی شار ده‌گه‌ڕێن و ئاهه‌نگ ده‌گێڕن

ڕۆژی خۆیانی پێ پیرۆزده‌كه‌ن و ته‌واوی ژیانیان برده‌وه‌

وه‌ك ئه‌وه‌ی له‌ به‌هه‌شت له‌دایكبووبن

* * * 

به ‌ناوی دایك و باوكم گه‌رمده‌بمه‌وه‌

وێنه‌یه‌كی بچووكیانم خسته‌ مه‌دالیایه‌كی شووشه‌ی ڕوونه‌وه‌

هێڵه‌كانی ناو ده‌ستیان دووباربووه‌وه‌

وه‌ك دوو كه‌وانه‌ی ڕووبه‌ڕوو حیكمه‌تێكیان ده‌ستنیشانكرد

دڵت هه‌ڵبگره‌ و له‌ خۆت مه‌تۆرێ

ڕوونترین شێوازی باڵ له‌ شان ڕوانه‌

* * *

بۆ مردووان گریاوم و زیندووانیش ماچ ده‌كه‌م

* * *
چرایه‌كم به‌ ناوچه‌وانی ماڵه‌كه‌مدا هه‌ڵواسیوه‌

گه‌رمی و مه‌ی شووشه‌كه‌یان سڕیوه‌ته‌وه‌

* * *
به‌لاڕێدا ڕێم نه‌كردووه‌

ئه‌ستێره‌ و كلیلی شووشه‌ییم به‌سه‌ردا به‌ربووه‌ته‌وه
زه‌وی و ئاسمان به‌سه‌ریه‌كدا هاواریان نه‌كرد

لانه‌ولان بوون

* * *
دڵی هه‌زار په‌ڕی كێڵگه‌ زۆر به‌جه‌رگ‌ و له‌خۆبوورده‌یه‌ 
له‌ناویدا له‌پێشوازیی ده‌وه‌ستم و ڕه‌نگی خۆشیی ده‌ناسم

براده‌ره‌كانیشم كه‌ میراتی ڕه‌سه‌نن به‌ره‌و لام دێن
بیر له‌ زه‌وی ده‌كه‌مه‌وه‌

داوای لێبووردنیشی لێده‌كه‌م
به‌پێی سووك و گران به‌سه‌ریدا چوومه‌ته‌ سه‌نگه‌ر و ژوان

چیم بینی سه‌رنجم دا
تا توانیم لێیان دووركه‌وتمه‌وه‌

بزه‌یه‌كم به‌سه‌ر شوێنپێكان ڕشت
پشوویه‌كم دا و له‌ خه‌یاڵ مه‌له‌م كرد

دنیام لێ ئاشكرابوو

* * *

دنیا دوو مانگ له‌ من منداڵتره‌

شیری ڕووه‌كمان خوارد 

بۆ هه‌بوونی هه‌موو ژیان لانه‌ولان بووین

ئاسمان دوو خۆری نییه‌

چاو به‌ ته‌نیا ده‌مێنێته‌وه‌

* * *

به‌ زمانێك بۆ هه‌میشه‌ شاد ده‌مێنێته‌وه‌

چرپه‌یه‌ك ده‌كه‌م

له‌ ماوه‌ی گۆڕه‌شارم ته‌واوی شته‌كان ده‌نووسم

چیشم بینی بۆتان ده‌گێڕمه‌وه‌

چه‌په‌ڵه‌كان ده‌هێنمه‌ پێش چاوی ڕوونمه‌وه‌

دوای دوو خوله‌ك ده‌یانبه‌خشم

مانگ ئه‌و كاته‌ی خه‌مگینه‌

پڕه‌

وه‌ختێكیش ده‌فڕێ باڵه‌كانی ڕووناكی ده‌ده‌ن

* * *

خۆر چاوی ترووكاند

كاتی دانپیانانه‌

ته‌په‌ی باڵ له‌ سینگمدا ده‌نگده‌داته‌وه‌

زایه‌ڵه‌یه‌كی دوور نییه‌ و ڕووگه‌نما بێسوود نامێنێته‌وه‌

* * *

دره‌ختی ئاده‌م و حه‌وا دڕك ناگرێ
بێ سه‌ره‌تا و كۆتایی و هێڵی ته‌واوبوونه‌
به‌ نه‌رمی له‌ ڕه‌گ و چڵیه‌‌‌وه‌ سه‌ماده‌كات
له‌و شادمانییه‌ ده‌گات كه‌ ئێمه‌ تێیناگه‌ین

باڵنده‌ هاوڕێی منداڵیمه‌
هاوڕێی نه‌مریی و ته‌نیایییه‌ ترسناكه‌كان

له‌ به‌رزایی دڵه‌ڕاوكێی سروشت به‌ره‌و بلیمه‌تی فڕیوه‌
به‌ ئاوازی خوێندنی گوتی

ده‌نگێك قسه‌ی‌ له‌گه‌ڵ چاندن و زه‌وی و نهێنییه‌ پیرۆزه‌كان كرد
بیستت

شووره‌ شه‌ڕانگێزه‌
خدری زینده‌ له‌ نیوه‌ی ڕێیه‌ و به‌تاو پێ هه‌ڵد‌ێنێ

كلیلی شووشه‌یی 
هه‌ڵده‌داته‌ ناو ده‌ستت و ئه‌ستێره‌ی به‌سه‌ردا به‌ر‌بووه‌ته‌وه‌

هه‌سته‌ بڕۆ گه‌رمیی سینگی هه‌ویرێكی نه‌رم و شله‌
ده‌نگی وێرد و ڕۆشنایی هه‌وای بۆنخۆشكردووه‌

چوار توخمه‌ی گه‌ردوون
چۆكیان داداوه‌ته‌ سه‌ر كتێبه‌كانم 

كه‌ له‌ ئه‌فسوون و ئه‌فسانه‌ی ئه‌وان نووسیومن
یه‌ك له‌ یه‌كتری ڕاده‌مێنن و سه‌رسامن

كێ یه‌كه‌مه‌
ئه‌وانی تر له‌ خوێنی ئه‌ون

***

ئه‌و پرسیاره‌ گومانێكی گه‌رمه‌

ده‌با بیربكه‌ینه‌وه‌ به‌رهه‌مه‌ ناته‌واوه‌كان گومانن

یاده‌وه‌رییمان زیندوو ده‌كه‌نه‌وه‌

دره‌خت كه‌ میوه‌ی پێده‌گات له‌ هه‌موو كاتێكی هه‌ستیارتره‌

* * *

من پاڵه‌وانی ئه‌لفوبێم

زۆران له‌گه‌ڵ كێدا بگرم

په‌یكه‌رێكم بۆخۆم داڕشت

كاتژمێرێكی ڕه‌وانبێژم خسته ‌ده‌ستی

ڕه‌نگی گه‌رمی به‌سه‌ردا ڕژا

***

ئه‌شق ده‌بووایه‌ بتكوژم

پاشان بپاڕێمه‌وه‌ بۆ ئه‌وه‌ی له‌ ئاسۆكان بتبینمه‌وه‌

هه‌بوو و نه‌بووی ئه‌م دنیایه‌

به‌ ده‌نگێكی مات ده‌ستپێده‌كاته‌وه‌

* * *

ناخی ئاگاداركرایه‌وه‌م وه‌ك چرا به‌ده‌سته‌وه‌ گرت

تا داگیرسا

هه‌بوونه‌بوو ده‌ستیپێكرد

* * *

تیشكی شێدار باڵی ماندووكرد

كێلێكی به‌تاڵ چاوه‌ڕوانی هه‌ڵكۆڵینه‌

ڕوخساری هه‌ولێر جوانده‌بێت كه‌ تێیدا ژیاوم

ڕوخساری شاری‌ خانه‌دان مه‌ی ڕژاوی جامه‌

بۆنوبه‌رامه‌ی كه‌لله‌ ده‌باته‌‌ هه‌واری پڕ

كاتژمێریشی كه‌س فریونادا

* * *

به‌خته‌ سه‌یره‌كه‌م 

كه‌شتی بچووكی مه‌ی

له‌ تێلدڕ گیرنابێت

ئه‌شق ده‌بووایه‌ بتكوژم

پاشان بپاڕێمه‌وه‌ بۆ ئه‌وه‌ی له‌ ئاسۆكان بتبینمه‌وه‌

دڵ خۆی به‌ندكردووه

* * *

گوناهباری یه‌كه‌م

فرمێسك چاوی گرتووه‌ ده‌چێته‌ وانه‌ خوێندن

ئێستا نابینام له‌ پۆل ناچمه‌ ده‌رێ

ئاده‌م و حه‌وا میوه‌ بۆ خانمی هه‌ست لێده‌كه‌نه‌وه‌

* * *

شۆڕه‌بییه‌كی پرچ خومار سه‌ری شۆڕكردووه‌ته‌ ناو ئاو

چاوبازیی له‌گه‌ڵ ماسی ده‌كات

ترسنۆك و خۆپارێز و هه‌لپه‌رسته‌

خۆی له‌ قرش و حوت ده‌دزێته‌وه‌ و پرچی هه‌ڵده‌كێشێته‌وه‌

ماسی به‌ گومانه‌ نه‌كا سیخوڕی ماسیگران بێت

ئاوی ساكاریش نه‌رم نه‌رم ده‌ڕوانێ و ده‌ڕوات

له‌ نیازی شۆڕه‌بی و تۆقینی ماسی ناگات

له‌ ماڵ هاتوومه‌ته‌ ده‌ره‌وه‌ و دوو شه‌ونم

له‌سه‌ر ناوچه‌وانم ماوه‌ته‌وه‌

گه‌یشتوومه‌ته‌ كه‌ناری ئاو و سه‌یری ئه‌وبه‌ری ده‌كه‌م

قاز و قورینگ ده‌ستێكیان خستووه‌ته‌ سه‌ر شانم 

ته‌ماشای شوێنێكی دره‌وشاوه‌ ده‌كه‌ن

ئه‌سپه‌كه‌م ئاوی لێده‌خواته‌وه‌

هه‌وا له‌سه‌ر ده‌ریا 

ده‌جووڵێته‌وه‌ و بیره‌وه‌ری كۆن مه‌ستی كردووه‌

* * *

بۆ ئه‌وه‌ی بچمه‌ خه‌وێك باران به‌ توندی 

نه‌بارێ و لافاو دروست نه‌كات

ده‌بێ پێستی ئاڵی نواڵه‌ به‌ شیعری ڕۆمانسی به‌راورد بكه‌م

هێشتان نیوه‌م به‌ئاگایه‌

شیعر له‌ نیوه‌ی ڕسته‌یدا داكه‌وت و پێستی داماڵدرا

لێوی بۆ گفتوگۆ وشكبوو

هه‌موومان به‌ هه‌ڵه‌ ته‌ماشای 

شیعرمان كرد و ئازاری ترپه‌ و ئاوازیمان دا

ده‌ماری به‌رده‌ ڕه‌نگكراوه‌كانی دێگه‌ڵه‌ به‌ سووكی لێده‌ده‌ن

له‌پێشبڕكێدان ڕێگایان به‌ره‌و 

گه‌رماوێكی بێ هه‌راوهۆریا دۆزیوه‌ته‌وه‌

خودایه‌ بێویستیان نه‌كه‌ی ویستیانه‌ خۆیان بشۆن

ته‌واو شێتییه‌ ئه‌گه‌ر پێستیان دانه‌ماڵن

به‌رد سووپه‌رێكی كردارجوانه‌ له‌ دایكه‌ ساده‌كه‌ی ده‌چێت

ستایشی ئارایشی ناوێ

زه‌ویه‌كیان ده‌ستنیشانكردووه‌

شوێنپێی تێدا ده‌ستنیشان بكه‌ن و له‌و شه‌ونمه‌ بپرسن 

له‌سه‌ر ناوچه‌وان ماوه‌ته‌وه‌

ئه‌یلوولی 2019  هه‌ولێر

ئاماژەیەكی نیوە ئاشكرا

زه‌مین ڕووناكی لێ 

كوژاوه‌ته‌وه‌ و سروشتێكی هه‌ڵچووی هه‌یه‌

چاوم بۆ ئاسمان به‌رزكرده‌وه‌ و به‌باشی بینیم

زەوی ڕەش و بەتاڵ و دڵی زستانی تاهه‌تایییه‌

مەملەكەتیشی لێ دادەمەزرێ

پێڕۆیییه‌كی خەیاڵیم دەستپێكرد

ئاواتمه‌ ڕەنگی بەیانی تێدا نەبێتە 

كانییەكی دوورخراوە

له‌ ئاوی ساردی ئێوارانی ناو چیاش مه‌له‌بكه‌م

دەمامكێك پێكەنی و ورچی تووڕه‌ی لێهاتده‌رێ

به‌دڵنیایییه‌وه‌ له‌ هیچ بینینێكی ترم نه‌چوو

لەناو پێكەنینی دەمامكەكان سوورهەڵگەڕام

بەدیار مەقەڵەیەكی پڕ ڕەژووی ژنێكی بێشكەفرۆش

گەواهیم بۆ گۆرانی ئادەم دا

مانا و ئاوازی نەوەكانیەتی

بەرزدەبنەوە سەرسەكۆی چاوله‌ڕێ ڕاوه‌ستان

له‌ چاوی 

گیانداری مشكخۆر و 

فریشته‌ی باڵڕه‌ش و 

گوێهه‌ڵخستووی قۆزاخه‌ی هه‌واڵ و 

ڕۆشنایی ڕێوی دووركه‌وتوونه‌ته‌وه‌

له‌ قووڵایی شادییه‌وه‌ هاتووه‌

ڕۆحێكی براوه‌ و ئاهه‌نگگێڕی هه‌یه‌ بۆ 

ئه‌و ڕێگایه‌ی هیچ خۆشدوویییه‌كی نییه‌ بۆ فریودان

سێبه‌ریشی به‌سه‌ر ڕێبوارانه‌وه‌یه‌

دەمامك مشووری سەر دەخوا

بەهۆی بای پێش بارانی په‌ڵه‌وه‌

پێڕۆیییه‌كه‌م بۆنوبەرامەی

سێبووری و بێ پەروایی هەڵدەمژێ

ئێستام لە خۆی پرسی

ڕابردووم لە خۆی پرسیوە

داهاتووم لە خۆی دەپرسێ

بەو هۆیە بژی و بە زەوی ڕازیبە

ڕێگای گەڕان بە دوای كێ و چیدا بزركە

وڵاتێكی كۆچەری لە پلەی سفر

لە پەنجەرەی سەركێشانەوە دروستبكە

شوێنپێی بۆنخۆشی نۆبه‌ره‌ و گیانه‌وه‌ری پیرۆز

لەناو جامیجەمەوە پیتەكانی زمان زیاددەكه‌ن

سەیركەن

جه‌نگاو و

 نیگاپڕ و

به‌ئه‌مه‌ك و

زۆر شت خۆشویستوو

وه‌ك منداڵێكی ئافه‌رینكراو وا لێره‌م

ورچی تووڕه‌م كوشتووه‌

ماڵیشم بە هەورەكانەوە لكاوە

چل ناو و وه‌سیه‌ته‌كانیان

لە پیتەكان دەردەچن و ژیان ئاكاردەدەن

یەكەم ماڵ خوانی به‌

چه‌تر و 

جانتا و 

دروودی بێده‌نگ و 

نوێژی لێخۆشبوونه‌‌

ئاسمان و زه‌وی خۆری بۆ په‌روه‌رده‌ده‌كه‌ن

خوداوه‌ند پێ له‌سه‌ر شكۆی گوڵ لاده‌دا

گوڵیش ڕێز له‌ بۆنی خۆی ده‌گرێ

بهێڵه‌ ئه‌و ئاوه‌ بڕوا بۆ ڕێزگرتنی گوڵ ته‌كانده‌دا

په‌رداخێك له‌سه‌ر كتێبێكی خوێندراوه‌ داده‌نێ

ته‌نكایی كانییه‌ك خوێندوویه‌تییه‌وه‌

بێئه‌وه‌ی ناوی گوڵه‌كان بڵێم

ئه‌و ده‌یزانی و خولیاكانی زیادده‌كات

ماندووبوون تووڕه‌م ناكا

پێنج نوێژ بۆ خۆم ده‌كه‌م

شه‌ونوێژیش بۆ ماسییه‌ك

گیای ناو ده‌ریا بۆنده‌كات و هۆگری شوێنه‌

له‌گه‌ڵ شه‌پۆله‌ گه‌وره‌كان ناڕوا

گولله‌ی دووكه‌ڵ وه‌ك بێژینگ به‌سه‌رمدا سووڕا

به‌سه‌رخۆمدا تووامه‌وه‌

له‌ هه‌وارێكی له‌سه‌ر شاره‌مێرووله‌ ڕۆنراو نیشتمه‌وه‌

هاتووم دوا سه‌رنج بده‌م و بەو هۆیەوە بژیم

باڵی په‌پووله‌یه‌كی 

له ‌قوڕی خووساو گیربوو بسڕمه‌وه‌

ده‌ستنوێژێك له‌ گۆلی باراناو بشۆم

چاوی په‌نجه‌ره‌یه‌كیش بكه‌مه‌وه‌

په‌نجه‌ره‌ شوێنی ونبوونه‌

ده‌ستی ڕاگیراوم بۆ ته‌وقه‌ جێدهھ‌ێڵم

تشرینی دووه‌می 2019 هه‌ولێر

پێناسه‌ی جیاوازی

ده‌توانم بێده‌نگبم و بچمه‌ ناو 

خامۆشییه‌كی په‌لكه‌زێڕینه‌یی

بێده‌نگیی به‌ ناوچه‌كانی ناخ تێده‌په‌ڕێ 

ده‌گاته‌ براده‌ران گه‌مارۆدراون

گه‌مارۆ وه‌ك ڕێی ئاڵۆزبووی ناو فنجان ده‌شكێ 

پێویسته‌ ئاوێنه‌كان گه‌وره‌تربن 

هێلكه‌ و نارنجۆك هه‌مان شێوه‌یان هه‌یه‌ 

له‌م ده‌خۆیت و ئه‌م لێتده‌خوا 

باڵنده‌یه‌ك له‌سه‌ر چاوه‌ په‌رێشانه‌كانی بێده‌نگیی 

باڵی گه‌رمكرد

خودا خۆی پیشاندا و ڕووی ئومێدی دایێ

هێلكه‌ و هێلانه‌ی له‌سه‌ر ده‌ستی بۆ ڕاگرتووه‌

سه‌د ده‌شتوده‌ر ڕۆشنبووه‌وه‌

شاگه‌شكه‌ی كردن دڵخۆشیی 

له‌بیری نه‌كردم و ڕۆژ گه‌ڕایه‌وه‌ 

ده‌مه‌وێ چی بزانم                                            

ئه‌رێ زه‌وی خه‌ون پێوه‌بیندراو 

كه‌ مردم 

هاتمه‌وه‌ هه‌ناوته‌وه‌ و بوومه‌وه‌ سووڕی خوێنت

چ نهێنییه‌كم و چ نهێنییه‌كم پێده‌ڵێیت

له‌به‌رده‌م ئاوێنه‌یه‌كی ڕوونت

ڕاده‌گرم و دوو باڵت له‌سه‌ر شان داده‌نێم                           

ته‌می به‌فر میهره‌بانه‌

باڵت خۆشكه‌ بێنیازت ناكا

كانوونی دوومی 2020 هه‌ولێر

چاوی گولله‌ له‌ ئه‌رشیفی ئێمه‌ پارێزرا

باڵنده‌ ده‌سته‌مۆكه‌م ده‌نووكی له‌ چه‌وی كه‌نار

گیركرد و چیا له‌ ترۆپكیه‌وه‌ بانگی كردم 

فه‌رموو قه‌رتاڵه‌ی نه‌رم چندراوم پڕ ترێی ڕه‌شمیرییه‌ 

كه‌ به‌ڕێكه‌وتم به‌فر توابووه‌وه‌ 

شۆڕابه‌ی گه‌یشتبووه‌ چه‌وی كه‌نار 

داوای ئه‌ستێره‌یه‌كم كرد ڕێنوێنیم بكات 

یه‌كترمان ناسی 

ده‌ستی به ‌چاویه‌وه‌ گرت و گریا 



58

وو
ەب

وش
تا 

رە
سە

ەر
جد

ڕەن
ح 

ەبا
س

ڕایگه‌یاند كوێرم 

زه‌وی تێكڕووخاوه‌ 

بووه‌ته‌ گفتوگۆی بێهووده‌كان

ئاڵوگۆڕی خۆویستانه‌ی به‌سه‌ردا هاتووه‌ 

گولله‌ هه‌زار چاوی هه‌یه‌

 ئه‌ستێره‌ی سه‌ربڵندگۆ سێره‌ی داوه‌تێ

ڕێویش هه‌زار پێ

به‌ هه‌موو ده‌نگییه‌وه‌ هاوارده‌كات ڕاستگۆم

ده‌مه‌وێ چاوه‌ڕوانی وه‌ڵام بم

پووشی هێلانه‌ گرانه‌ 

دره‌ختی لاواز ڕایناگرێت 

باڵنده‌ تێده‌گا هێشتان 

ماڵ ماوه‌ به ‌هی خۆی بزانێت

قه‌پێلكی خۆری به‌ دووكه‌ڵ په‌ككه‌وتوو

به نه‌رمه‌ ده‌نووكێك ده‌شكێ 

كانوونی دووه‌می 2020 هه‌ولێر 

كاتێك ده‌چمه‌ دیده‌نی دوا شوێن 

ڕوومكرده‌ دڵۆپه‌ خوناوێك 

له‌سه‌ر گیای نه‌مری مابووه‌وه‌ 

دڵی خورپه‌یه‌كی كرد و مۆسیقایه‌كی نه‌رم په‌یدابوو 

خورپه‌ زۆرترین ڕووناكییه‌ 

پرسی بۆ له‌سه‌ر ئه‌م ئاوێنه‌ سه‌رسوڕهێنه‌ ماویتیه‌وه‌ 

گوتم براده‌ر تا سه‌ر ڕێگا

به‌ڕێتده‌كات و په‌پووله‌ی سووری 

له‌سه‌ر شانت ده‌مێنێته‌وه‌

پاچنه‌یه‌كی شووشه‌یی پیشاندام 

سه‌ربكه‌وم و دڵبده‌مه‌وه‌ خۆم ئه‌ی خاك و خانه‌واده‌

هه‌ورێكی چاوخڕی جووكه‌ جووككه‌ر به‌سه‌رتدا 

له‌نگه‌ر ده‌گرێ و سه‌یری هه‌موو شت ده‌كا

هانیدام له‌ گۆزه‌ی نزیك گیای نه‌مری بخۆمه‌وه‌ 

پێش به‌ ڕه‌شه‌بای شه‌ڕانگێزیش بگرم 

ده‌چمه‌ ئه‌و شاره‌ی جه‌نگاوه‌ران مه‌شقی تێدا ده‌كه‌ن 

لۆكه‌ خۆی به‌راورد نه‌كرد 

به‌ به‌روبوومی كێڵگه‌كانی ڕاست و چه‌پی 

هاوڕێكه‌م له‌و جێگایه‌ی فرمێسكه‌كانی ڕژابوون 

بۆ ماڵئاوایی هاتبوو 

دره‌وشایه‌وه‌ و مووچڕكی پێداهات 

باوه‌شێنه‌ حه‌سیره‌كه‌ی له‌ سه‌رده‌می گۆزه‌ دانا 

به‌نیانی چووه‌ یاریی به‌خت و چاره‌نووس

گیای نه‌مری داته‌كاند 

بۆنی براده‌رایه‌تی 

دوور ده‌ڕوا و تا سه‌ر ڕێگا به‌ڕێتده‌كات 

مرۆڤه‌كانی به‌هه‌شتیش تووڕه‌ و بێزار ناكات 

له‌خۆڕا نه‌بوو نه‌متوانی

تۆزی ڕێگای به‌ره‌و خاك و خانه‌واده‌ 

له‌ برژانگم بته‌كێنم 

له ‌سه‌ره‌تاوه‌ تا ئێستا 

به‌له‌م له‌ژێر شه‌خته‌ سه‌رنشینه‌كانی نه‌گه‌یاندووه‌ 

مردوو مووچڕكی پێدادێ 

ئا ئه‌مه‌ گیان سڕ ناكات 

گۆزه‌ی نزیك گیای نه‌مری خوناوی تكاوه‌تێ 

خوناو پێشبینی شیعره‌ 

سروشتی به‌هه‌شتیش‌ 

داوام لێكرد ڕزگارمكه‌ ببه‌ به‌ هه‌ڵم 

ڕۆژ و ڕۆژگار زرینگایه‌وه‌‌ 

گوتی له‌وه‌ بچووكترم بتوانم 

میوانداریی ئاگرتێبه‌ربوویه‌ك بكه‌م 

ڕێبواری بێڕێگا فێری ڕۆیشتنبوو

ڕۆیشت و دره‌وشایه‌وه‌

ڕێگابینی

ناوی براده‌رانی له‌بیرماوه‌ و ده‌نگیان بڕده‌كات

                                     

                                                                  

كانوونی دووه‌می 2020 هه‌ولێر

وتاری سه‌رگڵكۆ 

كازێوان دره‌خت له‌ جریوه‌ به‌تاڵده‌بن 

ڕووناكی ده‌خه‌نه‌ په‌نجه‌ره‌ و ده‌شتوده‌ر 

به‌ هه‌قیقه‌ت جیهانێك بوونی هه‌یه‌ 

ڕوخساری شادی به‌سه‌ر نادیاره‌وه‌ ‌دۆنایدۆنییه‌تی 

گیا په‌ڕی له‌ یاده‌وه‌ری هه‌ڵده‌كێشێ 

به‌ نه‌رمی هه‌ناسه‌ی تێكه‌ڵی سروشت ده‌كات 

باڵنده‌ ڕووله‌باشی 

باڵ هه‌ڵده‌هێنێته‌وه‌ و دێته‌خوارێ 

ئاوایه‌ ژیان 

زۆر بیر له‌ وتار خوێندنه‌وه‌ی سه‌رگڵكۆ ده‌كه‌مه‌وه‌ 

تكایه‌ كه‌سێك تووڕه‌یه‌ 

كتێبی گه‌ڕۆكه‌كانی خوێندووه‌ته‌وه‌

به‌رد له‌ ده‌م هه‌ڵده‌ڕێژن

ئه‌ندازیاری گۆڕستان تا چله‌م ته‌واو ده‌بێ 

داره‌بازه‌ ده‌مه‌ونخوون له‌سه‌ر گۆڕه‌كه‌م دانێن 

كات به‌ گرانی هه‌ناسه‌ده‌دا

له‌كاتی خۆمدا ده‌خه‌وم و چوار هێما كۆده‌كه‌مه‌وه‌

-        +        ×       ÷

شڵه‌ژانی گیان ئه‌ی شڵه‌ژانی گیان 

شڵه‌ژان حیكمه‌تی تایبه‌تی 

هه‌یه‌ و خه‌می ساردنابێته‌وه‌

ڕوخساری شادی دۆنایدۆنمه‌ به‌سه‌ر نادیاره‌وه‌ 

كانوونی دووه‌می 2020 هه‌ولێر

شیعر 

شه‌وی زستانه‌ و چلووره‌ به‌ لێوی په‌نجه‌ره‌وه‌

ده‌ڵێی گوانی شووشه‌یی چێڵه‌

به‌هار به‌هۆشیهێناوه‌ته‌وه‌ 

ڕوو له‌ ده‌ست و په‌نجه‌ی شیردۆش ده‌كات

گوڵی قووڵایی ڕاسته‌قینه‌م 

به‌ده‌سته‌وه‌یه‌ و به‌ شیعر ده‌ڵێم

با ماچێكی نه‌رمی ناوچه‌وانت بكه‌م

له‌ بری من

له‌ بری دڵێكی خوداوه‌ندخوو ژیای

له‌به‌ر مێزێكی ڕووناك 

دانیشتووم و به‌روانكه‌م به‌ستا

هه‌ڵمی چایه‌كی كاڵ

نزیك له‌ خوێنی كه‌روێشك

سینگم گه‌رمده‌كاته‌وه‌ و شه‌مێ و ڕۆنم 

له‌سه‌ر ناوچه‌وان داده‌نێ

دیوان به‌ خه‌نده‌ی سروشتییان 

پشتیان به‌ پشتمه‌وه‌ داوه‌

ناهێڵن ژاوه‌ژاو بگاته‌ سه‌كۆی نوێژم

هه‌وای ناو گووپی ده‌روێشانیش به‌تاڵده‌كەن

زه‌وی ئه‌و مێزه‌ ڕووناكه‌ی له‌به‌ری دانیشتووم

ئاشی به‌ تێپەڕبوون لە دەرگای تاریكییەوە ده‌گه‌ڕێ

دره‌ختی كۆچه‌ر ماچی نه‌رمی 

پێی باڵنده‌ی وێڵ ده‌كات

په‌لكه‌زێڕینه‌ له‌

پۆپیته‌ی كه‌ڵه‌باب و

زه‌نگوڵه‌ و 

گومه‌ز و

خولیا جووڵایه‌وه‌

ئه‌مڕۆ له‌ نوێژه‌كه‌م دواكه‌وتم

ماریش گوڵ و بۆنه‌كانی 

ناشتین و خوناوی نه‌مریی هه‌ڵلووشی

كانوونی دووه‌می 2020 هه‌ولێر

مۆتیفێكی به‌رزایی بوون 

به‌رزایی بوون

ئه‌و دره‌خته‌ی سه‌رم پێی سپاردبوو

سێبه‌ری هه‌ڕه‌شه‌یه‌

ئومێد و دڵنیایی بیری به‌خۆگه‌یشتن

به‌ ساردییه‌وه‌ تێمناڕوانێ و ڕێگای بۆ تاودام

په‌نجه‌ی په‌ڵه‌ی ساڵ له‌ شووشه‌ی فانۆسمی دا

هه‌ستاومه‌ته‌ پێ و سه‌رگه‌رمی دووركه‌وتنه‌وه‌م

كۆچ به‌خشنده‌یه‌ و له ‌دووڕیان نامهێڵێته‌وه‌

بۆسه‌ دوا ده‌نگ نییه‌ بیبیستم

دوایین ڕێبوارم له‌ چیاكاندا هاوارێكم كرد

به‌رزایی بوون گوڵی په‌یوه‌ندی 

ده‌ستی هانا و هۆگرییم بۆ درێژكه‌

مانگ سه‌ره‌ولێژ له‌ ئاودا ماوه‌ته‌وه‌

دڵی مه‌له‌وان

له‌م ئاوه‌ جه‌للاده‌ ناتاسێت

هاوارم كرد به‌رزایی بوون ئه‌مه‌كداری تاهه‌تاییم

له‌ بیری مه‌ترسیدا مه‌به‌

سه‌رم كردووه‌ته‌ سه‌ر شانت

كانوونی دووه‌می 2020 هه‌ولێر

هه‌واڵی دووه‌م  

بابه‌ ئاده‌م چ هه‌واڵ و ده‌نگوباسێك له‌ گۆڕێدایه‌ ڕایگه‌یه‌نه‌ 

هه‌واڵی یه‌كه‌م 

زه‌وی ئاشقێكی ده‌مده‌مییه‌ 

ناتوانێ له‌ به‌رزایی مه‌حاڵ ڕوخسار و ناوەكانی بیربێتەوە 

ده‌مێك ئاشقی زستانه‌ 

ده‌مێك به‌هار 

ده‌مێك هاوین 

ده‌مێك پاییز 

وه‌رزه‌كان چوار فیشه‌كی ده‌رنه‌چوون 

له‌ تفه‌نگێكی له‌ شان خزاو 

هه‌واڵی دووه‌م 

شاعیری له‌ناو ده‌رگای جۆراوجۆر نه‌بیندراو 

له‌ ته‌ورات و ئینجیل و قورئاندا خوێندوومه‌ته‌وه‌ 

له‌ شاعیرانی نقوومبووی تاریكیی خۆت ببوێره‌ 

به‌یانییه‌ك وه‌ك سه‌یوان كرایه‌وه‌ 

خه‌ڵكی بۆ ڕووناكی خۆی و شوێنه‌ نه‌ناسراوه‌كان بانگهێشتكرد 

له ‌ئاوی كانیمی خوارده‌وه‌ و پرسی 

چیرۆكی گوڵدانێك بۆ بەختیارە بەختیارەكان دەگێڕمەوە 

له ‌هه‌موو په‌نجه‌ره‌یه‌كم تێپه‌ڕاند 

له‌ پڕبوونی سیقه‌تۆره‌ی باڵنده‌ دڵنیابووم

لە بۆنكردنی گوڵەكانی لە كتێبی چیا ناویان هاتووە گه‌ڕامه‌وه‌ 

هه‌واڵی دووه‌م بووه‌ سپێده‌ و ئایینده‌ 

باده‌م دەنگی دووریی بۆ كردمە بانگ 

به‌رزایی مه‌حاڵ گوڵی سه‌ره‌تاكانی دایه‌ سۆما و سەری 

شاعیری له‌ناو ده‌رگای جۆراوجۆر نه‌بیندراو‌ 

شوباتی 2020 هه‌ولێر 

ناوەرۆك

1965/11/183
10ئه‌و دنیا و ئه‌و دنیا

16ڕێژەن
18خودا

20دەفتەری گەورەی بە پەنهان گەیشتن
22تای سارد

25پرسیاری سپی
27فەهرەستی خوان
30ئەفسانەی ڕەش

33لە سەرەمەرگ بانگت دەكەم چاوەكانم دابپۆشیت

36كاروانی ناوداران لادەدەن
39ئه‌م شیعره‌ بخه‌نه‌ سه‌ر كێلم

41ئه‌تڵه‌سی شوێنپێ
50ئاماژەیەكی نیوە ئاشكرا

55پێناسه‌ی جیاوازی
57چاوی گولله‌ له‌ ئه‌رشیفی ئێمه‌ پارێزرا

59كاتێك ده‌چمه‌ دیده‌نی دوا شوێن
62وتاری سه‌رگڵكۆ

64شیعر
67مۆتیفێكی به‌رزایی بوون

69هه‌واڵی دووه‌م


